
3. ИДНИ АКТИВНОСТИ НА СОВЕТОТ ЗА ЕТИКА ВО МЕДИУМИТЕ
1. Вовед 

Советот за етика во медиумите на Македонија (СЕММ), како орган за саморегулација во медиумите, е основан во декември 2013 година.  
Со работа СЕММ формално започна во октомври 2014 година. Управниот одбор на СЕММ, во соработка и со поддршка од Мисијата на ОБСЕ и британскиот експерт Дитер Лорејн, ја подготви Стратегијата за работа на оваа организација. УО ги избра членовите на Комисијата за жалби, односно вкупно 7 члена од кои двајца се претставници на сопствениците на медиумите, двајца претставници од новинарите и тројца претставници од јавниот живот. Ги избра и вработените во Извршната канцеларија, односно директор и административен асистент. Членовите на овој извршен орган на СЕММ се во редовна комуникација со донатори, други медиумски организации во државата и странство и го претставуваат Советот на различни настани и во медиумите. 

До отворањето на Извршната канцеларијата на СЕММ во јануари 2015 година, Здружението на новинари на Македонија (ЗНМ) технички ја помагаше работата на Советот, а канцелариите на ЗНМ им беа на располагање на членовите на УО за одржување на нивните состаноци. 

Целите на функционирањето на Советот за етика во медиумите се: 

· Заштита на слободата на медиумите и правото на јавноста да биде информирана 

· Спречување на влијанието на државата, политичките партии и другите центри на моќ врз медиумите 

· Штитење на интересите на јавноста преку обезбедување независен, ефикасен и правичен процес на решавање на поплаки за медиумските содржини, првично преку медијација
· Промовирање квалитет во медиумските содржини, усвојувајќи јасни и практични упатства за работењето на уредниците и новинарите

· Подигнување на свеста на јавноста за професионалните и етичките стандарди кои треба да ги почитуваат медиумите

· Создавање амбиент за самокритичност, самосвесност и отчетност на медиумите кон публиката 

· Олеснување на пристапот на публиката до медиумите 

· Унапредување на етичкиот кодекс на новинарите и 

· Намалување на сите форми на цензура и самоцензура во новинарството. 

Досегашното работење на СЕММ ги опфаќа следниве, главни, активности: 

· Операционализација и опремување на Извршната канцеларија на СЕММ 

· Подигнување на јавната свест за надлежностите на СЕММ

· Соработка и вмрежување со домашни и меѓународни организации и мисии

· Активности на Комисијата за жалби и процес на медијација и носење одлуки 

· Креирање база на податоци за потребите на СЕММ
· Градење на капацитетите на СЕММ.   

2. Преглед на активностите на Советот во периодот јануари – мај 2015 година

2.1 Промотивни активности и информирање на јавноста за Советот за етика во медиумите

Со поддршка од УНЕСКО и Македонскиот институт за медиуми, подготвена е веб-страница на Советот за етика во медиумите (www.semm.mk), која редовно се ажурира со информации за активностите на СЕММ и други информации од интерес за јавноста. На веб-страницата, покрај другото, се наоѓа и формуларот за жалби, кој може да го пополнат граѓани, правни лица и други претставници на јавноста во врска со објавените содржини во медиумите. Одлуките на Комисијата за жалби во врска со овие жалби, исто така, се објавуваат на веб-страницата.
Подготвен е и печатен промотивен  материјал за СЕММ на македонски, албански и англиски јазик,  односно брошура која содржи основни информации за СЕММ, неговите надлежности, цели, начинот на пополнување жалби, итн.  

Работата на Советот за етика е претставена и во видео-материјал на македонски и албански јазик (https://www.youtube.com/watch?v=ty2MjIF-JT8), кој активно се користи во информирањето на јавноста  и промоцијата на работата на СЕММ. 

„Информирај и биди информиран – зголемување  на јавната свест за СЕММ“ е насловот на проектот кој финансиски го поддржува УНЕСКО, а опфаќа организирање регионални дебати за претставување на Советот пред јавноста. Дебатите се организираа со поддршка од ЗНМ во регионалните центри на ова Здружение, односно досега во четири града, Битола, Охрид, Штип и Струмица. Пред стотина граѓани, претставници на здруженијата на граѓани, институции и медиумите беше претставен концептот на саморегулација, формирањето и првите искуства на СЕММ.  Работата на Советот ја претставија членови  на Управниот одбор, Комисијата за жалби, Извршната канцеларија на СЕММ, како и на Здружението на новинари на РМ, чија стратешка цел е промоција и поддршка на концептот на саморегулација во медиумите. На дебатите беа претставени и одделни случаи од работата на Комисијата за жалби при СЕММ, со цел посликовито да се претстави работата на ова тело на Советот.

Претставувањето на работата на СЕММ се реализира и во комуникација со медиумите преку давање изјави, интервјуа, гостувања и објавување соопштенија во националните, регионалните, локалните, како и медиуми од други држави. Од медиумите е побарана поддршка и во натамошно информирање на јавноста за СЕММ, како и во објавувањето на одлуките на Комисијата за жалби при СЕММ. 

Во информирањето на јавноста се користат и социјалните мрежи, односно Фејсбук и Твитер. 

Во тек е и остварување комуникација со високообразовните институции во државата заради организирање предавања и симулација на работата на Комисијата за жалби.
На тој начин, освен што ќе биде претставена работата на ова тело, студентите и наставниот кадар ќе бидат одблиску запознаени со стандардите на професионалното информирање и начините на подигнување и учество во унапредувањето на медиумската писменост меѓу граѓаните.  

Претставници  на СЕММ континуирано учествуваат и на настани организирани во државата и странство, на кои, исто така, се претставува работењето на ова тело за саморегулација во медиумите. 

2.2 Соработка и вмрежување со меѓународни организации и мисии

СЕММ е членка на Алијансата за независни совети за етика во медиумите во Европа (Alliance of Independent Press Councils of EUROPE-AIPCE, http://www.aipce.net/). Притоа, Извршната канцеларија е во редовна комуникација со претставници на другите членки на Алијансата. Тоа  во значителна мерка е од помош во работењето, со оглед на размената на информации, знаење, совети во решавањето одредени случаи, итн. Претставник на Советот за етика во медиумите ќе учествува на Годишното собрание на оваа Алијанса што ќе се одржи во октомври, во Виена, Австрија.  

СЕММ е и во иницијативната група за основање регионална мрежа на тела за саморегулација во медиумите. За иницијативата се дискутираше на Регионалната конференција за саморегулација на медиумите, која се одржа на 26 и 27 март, во Белград.  Настанот беше организиран од страна на Советот на Европа, во рамки на проектот „Унапредување на слободата на изразување и информирање и слобода на медиумите во Југоисточна Европа“. Претставниците на СЕММ го претставија досегашното работење на Советот, Кодексот на новинарите и односот меѓу граѓаните и медиумите со фокус на процесот на медијација. Целта на конференцијата беше унапредување на регионалната соработка и размена на искуства од областа на медиумската етика. 

СЕММ беше вклучен и во регионалната средба на Медиумската опсерваторија во Југоисточна Европа, која се одржа на 28-29 април, во Скопје. На средбата се дискутираше за приоритетните прашања и дејствија околу остварување ефективно влијание врз националните медиумски политики за заштита и зајакнување на медиумската слобода и медиумскиот интегритет во државите од Западен Балкан и Турција. 

Двајца претставници на СЕММ учествуваа и на меѓународната конференија на УНЕСКО по повод Светскиот ден на слободата во медиумите, која се одржа од 2-4 мај, во Рига, Летонија. На конференцијата, освен што се претстави досегашното работење на СЕММ  и планот за негов натамошен развој, се дискутираше и за можности за негова поддршка и склучување партнерства со други организации и тела кои дејствуваат во оваа сфера. 
Остварена е соработка со Норвешкиот, Германскиот и Босанскиот совет за етика во медиумите, со кои се одвива редовна комуникација и размена на информации, а се планираат и понатамошни активности за градење на капацитетите на СЕММ. Таквите можности беа дискутирани и со Австралиската амбасада во Белград.   
СЕММ активно работи на координација на активностите и соработка со медиумските здруженија во РМ. Во таа насока, се разработува план на активности за заедничко организирање настани, а особено во однос на надополнување на постоечкиот Кодекс на новинарите на Македонија. 
2.3 Активности на Комисијата за жалби при СЕММ 

Откако формално почна да функционира СЕММ, досега Комисијата за жалби има одржано над десетина седници. Во периодот ноември – април разгледани се 34 претставки, а основата за нивно испраќање во најголем дел се однесува на присутноста на говор на омраза во медиумите, неточни и неурамнотежени информации, нарушување на угледот на засегнатите, клевета, навреда, дискриминација, итн. 

Комисијата одржува состаноци најмалку два-три пати месечно, а по потреба се состанува и почесто, во зависност од обемот на добиените жалби. Три случаи се решени со помош на медијација од страна на Извршната канцеларија. Жалби се добиени од граѓани, претставници на граѓански здруженија, претставници на академската заедница, Народниот правобранител, Кабинетот на претседателот на државата, ОБСЕ, новинари, итн. 

Членовите на Комисијата за жалби се во редовна комуникација со колегите од советите за етика во регионот, а од 5-7 јуни ќе присуствуваат на седницата на Комисијата за жалби во Советот за етика во Босна и Херцеговина, во Неум, БиХ. 

2.4 Анализа на потребите на Советот за етика во медиумите

Во текот на месец март, Советот учествуваше во организација и реализација на мисијата на експертката на УНЕСКО за проценка на потребите на Советот за етика во медиумите, Кетрин Спелер. Извештајот од мисијата, која вклучуваше проценка на потребите и на советите за етика во медиумите во другите држави од Балканот, се очекува до крајот на мај. 

Освен тоа, извештајот ќе содржи преглед на предизвиците со кои се соочува СЕММ, како и препораки и можности за негов понатамошен развој. 

2.5 Изработка на база на податоци за потребите на СЕММ

Во текот на април и мај беше реализиран концептот за изработка на база на податоци за потребите на Советот, а особено за Комисијата за жалби. Базата, која е структурирана според неколку главни категории (Жалби – Процес на медијација – Одлуки – Известување на медиумите), овозможува детален и брз увид во главните аспекти од работењето на СЕММ, односно разгледувањето на жалби за медиумското известување, начинот на одвивање на процесот на медијација, донесените одлуки, како и континуирана анализа на медиумското известување.   

2.6 Градење на капацитетите на СЕММ 

За потребите на вработените во извршната канцеларија на СЕММ организирана е обука за финансиско –административно работење во два циклуси, односно во февруари и мај. 

Реализирана е и обука за администрација и користење на базата на податоци за жалбите и одлуките на Комисијата за жалби при СЕММ, во март и мај.    

Претставници на СЕММ во февруари присуствуваа на работилницата „Темелни права – сместување во европска рамка“, организиран од Македонскиот центар за европски тренинг. Во текот на работилницата се подготви предлог-обука за заштита на човековите права во медиумите и информирањето, наменета за членките на СЕММ, која би ја реализирала Советот како една од активностите што следуваат.   

Од 14-16 јуни, со поддршка од Мисијата на ОБСЕ, во Струмица ќе биде организирана обука, првенствено наменета за членовите на Комисијата за жалби, за теми поврзани со говор на омраза во медиумите, дискриминација, дефинирање на јавен интерес, клевета и навреда, итн. Во реализација на обуката ќе учествува и Кјел Нухус од Норвешкиот совет за етика во медиумите. 

3. Идни активности на Советот за етика во медиумите 

Активностите на СЕММ во претстојниот период ќе бидат и понатаму фокусирани кон континуирано информирање на јавноста за надлежностите на ова тело. 

Освен тоа, според Акцискиот план што го подготви Извршната канцеларија, ќе се работи и на истражување поврзано со перцепцијата на саморегулацијата во медиумите и препознавањето на СЕММ во јавноста. 

Во септември се планира организирање заедничка обука за членовите на Советот на честа и за членовите на Комисијата за жалби при СЕММ во проект на ЗНМ поддржан од Амбасадата на САД во Македонија. 

Во соработка со новинарската и медиумската заедница, ќе се работи и на унапредување на Кодексот на новинарите на Македонија и неговата примена во медиумското известување. 
Планирани се  и активности за градење на капацитетите на членовите на СЕММ, соработка со медиумите во едукацијата за прашања поврзани со примена на етиката во известувањето, објавување публикации и истражувања, организирање координативни средби со донаторите, итн.  

